
IPARRAGIRRE-REN ALARGUN GASUA 

Euskaldun jator onen 
emazte tristia 
chit estu dabillela 
badet aditzia; 
biziko baldiñ bada 
egiñik eskia, 
¡non da Iparragirre 
Jaungoiko maitia! 

Amerika aldian 
bizi da gasua, 
begira zertaratu 
gaur dezun achua; 
chutik egongo bada 
eskera dijua, 
¡non da Iparragirre 
gure Jaungoikua! 

Oraiñ nola dagoan 
eztago dudarik, 
danak alde egiñ ta 
gajua bakarrik; 
urte askon indarrez 
doi-doi dago chutik, 
¡a zer zartzera daukan 
laguntza gaberik! 

Euskalduncho maitiak 
oraiñ bateturik 
eta Iparragirre 
zein zan oroiturik, 
bere emazte ona 
orla ikusirik, 
danok lagunzayogun 
oso kupiturik. 

